
کراچی ( اسٹاف رپورٹر) کراچی چیمبر آف کامرس اینڈ انڈسٹری کے صدر مفسر عطاملک نے وفاقی حکومت کو تجویز

دی ہے کہ وه ایمنسٹی اسکیم 2018 کی آخری تاریخ میں مزید ایک ماه کی توسیع کرے تاکہ زیاده سے زیاده افراد اس

اسکیم سے مستفید ہوسکیں اور پرکشش ٹیکس شرح پر بیرون ملک رکھے گئے اثاثوں کو ظاہر کرکے انہیں واپس لاسکیں۔

ایک بیان میں کے سی سی آئی کے صدر نے کہاکہ ایمنسٹی اسکیم کو اچھا ریسپانس ملا تاہم ہم اُمید کر رہے ہیں اس

میں اور تیزی آئے گی کیونکہ ایسے افراد جو اس اسکیم سے فائده اُٹھانا تو چاہتے تھے تاہم وه جولائی کے پورے

مہینے میں عام انتخابات کی وجہ سے ایسانہ کرسکے اور نتائج کا انتظار کرتے رہے وه اب یقینا اس اسکیم سے فائده

اُٹھانا چاہیں گے۔ جیسا کہ نئی حکومت جلد ہی ملک کے اُمور سنبھال لے گی لہذا یہی صیح وقت ہے کہ اس اسکیم کو

31اگست 2018 تک بڑھانے کا اعلان کیا جائے جو ملک کو درکار غیر ملکی زرمبادلہ حاصل کرنے میں مددگار ثابت

ہوگی۔ کے سی سی آئی کے صدر نے امید ظاہر کی کہ حکومت جسے گھٹتے ہوئے غیر ملکی زرمبادلہ کے دباؤ کو کم

کرنے میں کافی دشواریوں کا سامنا ہے وه پوری صورتحال کاجائزه لیں گے اور اس تناظر میں ملک کے وسیع تر مفاد

میں ایمسنٹی کی آخری تاریخ میں توسیع کی جائے گی۔

